
Հայաստանի Հանրապետության կառավարությունը որոշում է.
1. Սիրիայի Արաբական Հանրապետության՝ ազգությամբ հայ քաղաքացիներին՝ Սիրիայի Արաբական Հանրապետության ազգային վարորդական վկայականների հիման վրա, առաջին անգամ դիմելու դեպքում՝ առանց որակավորման քննություններ հանձնելու հատկացնել Հայաստանի Հանրապետության ազգային վարորդական վկայականներ՝ մեկ տարի ժամկետով:
2. Սահմանել, որ`
1) սույն որոշման 1-ին կետում նշված անձինք Հայաստանի Հանրապետության ազգային վարորդական վկայական ստանալու համար քննական մարմին են ներկայացնում`
ա. անձնագիր կամ անձը հաստատող այլ փաստաթուղթ, իսկ դրանցում Հայաստանի Հանրապետությունում անձի հաշվառման (փաստացի բնակության) վայրի մասին տեղեկության բացակայության դեպքում` նաև հաշվառման (փաստացի բնակության) վայրի մասին տեղեկանք,
բ. վարորդական վկայական տալու համար օրենքով սահմանված պետական տուրքի վճարման անդորրագիր,
գ. Սիրիայի Արաբական Հանրապետության ազգային վարորդական վկայականը, ինչպես նաև դրա թարգմանությունը` նոտարական վավերացմամբ.
2) սույն որոշման 1-ին կետով նախատեսված դեպքում և ժամկետում որակավորման քննությունները բացասական հանձնելու դեպքում առանց որակավորման քննություններ հանձնելու հատկացված՝ Հայաստանի Հանրապետության ազգային վարորդական վկայականները համարվում են ուժը կորցրած.
3) սույն որոշման 1-ին կետով սահմանված կարգով Հայաստանի Հանրապետության ազգային վարորդական վկայական կարող է հատկացվել միայն մեկ անգամ.
4) մինչև սույն որոշումն ուժի մեջ մտնելը քննական մարմին ներկայացված Սիրիայի Արաբական Հանրապետության ազգային վարորդական վկայականները ենթակա են վերադարձման՝ դիմումի հիման վրա, երեք աշխատանքային օրվա ընթացքում:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից, և դրա գործողությունը տարածվում է մինչև 2016 թվականի դեկտեմբերի 31-ը ծագած հարաբերությունների վրա:

1. Ընթացիկ իրավիճակը և իրավական ակտի ընդունման անհրաժեշտությունը

Սիրիայի Արաբական Հանրապետությունից Հայաստանի Հանրապետություն եկած ազգությամբ հայ քաղաքացիներին Սիրիայում տրված վարորդական վկայականները չեն համապատասխանում 1968 թվականի նոյեմբերի 8-ի «Ճանապարհային երթևեկության մաuին» կոնվենցիայով, որի հետևանքով դրանք գործածելի չեն համարվում Հայաստանի տարածքում: Դրանց փոխանակումը նույնպես արգելված է: 
Սիրիայի Արաբական Հանրապետությունից հայտնի իրադարձությունների հետևանքով դեռևս շարունակում են Հայաստան գալ սիրիահայեր, որոնց  վարորդական վկայականները չեն համապատասխանում հիշյալ կոնվենցիայով սահմանված  վարորդական  վկայականներին ներկայացվող պահանջներին: 
Նշված պայմաններում սիրիահայ վարորդների համար առաջանում են որոշակի խնդիրներ:
Ուստի անհրաժեշտություն է առաջացել շարունակել  վարորդական  վկայականների տրամադրման գործընթացը նաև 2016 թվականի ընթացքում: 
Նախագծի ընդունումը հնարավորութկուն կտա կարգավորել  առաջացած խնդիրները և մինչև 2016 թվականի դեկտեմբերի 31-ը ծագած հարաբերությունները:

2. Առաջարկվող կարգավորման բնույթը
  Նախագծի ընդունումը նպատակ ունի կարգավորել բացառության կարգով Սիրիայի Արաբական Հանրապետության ազգությամբ հայ քաղաքացիներին վարորդական վկայականներ տրամադրելու գործընթացը մինչև 2016 թվականի դեկտեմբերի 31-ը: 

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
     Նախագիծը մշակվել է Հայաստանի Հանրապետության սփյուռքի նախարարության և Հայաստանի Հանրապետության ոստիկանության ճանապարհային ոստիկանության ծառայության կողմից:
4. Ակնկալվող արդյունքը
Նախագծի ընդունման արդյունքում հնարավոր կլինի մինչև 2016 թվականի դեկտեմբերի 31-ը շարունակել Սիրիայի Արաբական Հանրապետության ազգությամբ հայ քաղաքացիներին վարորդական վկայականներ տրամադրելու գործընթացը: 

Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների  և ծախսերի ավելացում կամ նվազեցում չի նախատեսվում:

